
Numri i lëndës: 2020:100872 

Datë: 27.07.2023 

Numri i dokumentit:     04564274 

C.nr.3705/2020 

 

 GJYKATA THEMELORE E PRISHTINËS – Departamenti i Përgjithshëm, me 

gjyqtarin Përparim Zeka, duke shqyrtuar dhe zgjidhur kontestin nga marrëdhënia juridike 

civile të paditëses Xh. Sh., me vendbanim në fshatin T., Komuna e Prishtinës, përfaqësuar 

me autorizim nga F. Sh., avokat në Prishtinë, kundër të paditurës Qeveria e Kosovës - 

Ministria e Mjedisit, Planifikimit Hapësinor dhe Infrastrukturës, me seli në Prishtinë, 

përfaqësuar nga Avokatura Shtetërore, përkatësisht nga N. A., avokate shtetërore, me 

objekt të kontestit kompensimin e humbjes së vlerës së pjesës së pronës të pa shpronësuar, 

me vlerë të objektit të kontestit në shumën prej 7,861.00€ 

(shtatëmijetetëqindegjashtëdhjetenjë euro), pas përfundimit të shqyrtimit kryesor të 

çështjes të mbajtur më datë 27.07.2023, në seancë publike, në të cilën kanë prezantuar të 

autorizuarit e palëve ndërgjyqëse, të njëjtën datë dha këtë: 

 

A K T GJ Y K I M 

 

DETYROHET e paditura Qeveria e Kosovës - Ministria e Mjedisit, Planifikimit 

Hapësinor dhe Infrastrukturës, me seli në Prishtinë, që paditëses Xh. Sh., me vendbanim 

në fshatin T., Komuna e Prishtinës, në emër të kompensimit të humbjes së vlerës së pjesës 

së pronës të pa shpronësuar për ngastrën P-71914070-00386-1, Zona kadastrale Trudë, 

t’ia paguaj shumën prej 7,861.00€ (shtatëmijetetëqindegjashtëdhjetenjë euro), dhe 

shumën prej 270.00€ (dyqindeshtatëdhjetë euro), në emër të shpenzimeve të procedurës 

kontestimore, të gjitha në afat prej 15 ditësh, nga dita e pranimit të këtij aktgjykimi. 

 

A r s y e t i m 

 Paditësja, përmes të autorizuarit të saj, në seancat e mbajtura dhe në fjalën 

përfundimtare, ka kërkuar nga gjykata që të detyrohet e paditura që në emër të humbjes 

së vlerës së pjesës së pronës të pa shpronësuar për ngastrën P-71914070-00386-1, Zona 

kadastrale Trudë, t’ia paguaj shumën prej 7,861.00€ (shtatëmijetetëqindegjashtëdhjetenjë 

euro). Kjo për faktin se e paditura me vendimin përfundimtar nr. 3/100 të datës 

12.11.2012, i publikuar në Gazetën Zyrtare më datë 23.11.2023, për interesa të ndërtimit 

të Autostradës Vërmicë – Merdarë, Sektori 9, Zonat Kadastrale Mazgit dhe Llazarevë, 

Komuna e Obiliqit dhe Zonat kadastrale Bërnicë e Poshtme, Bardhosh dhe Trudë, 

Komuna e Prishtinës, ka vendosur që të bëhet shpronësimi i sipërfaqes së paluajtshme si 

në atë vendim. Në këtë vendim është përfshirë edhe ngastra objekt kontesti në këtë 

çështje. Ka shtuar se me aktvendimin CN.nr.282/13, të datës 26.05.2017, ky vendim është 

ndryshuar dhe është urdhëruar e paditura që të paguaj kompensimin shtesë. Në pikën III 

është pezulluar procedura jokontestimore sa i përket kompensimit të humbjes së vlerës së 

pjesës së pronës të pa shpronësuar për ngastrën P-71914070-00386-1, Zona kadastrale 

Trudë. Në atë procedurë, me ekspertizën e datës 08.05.2017, është konstatuar se 

sipërfaqja e mbetur prej 1,180.00 m2, është zhvlerësuar prej 12%, apo në shumë prej 

7,861.00€. Nga këto të cekura, e bazuar në nenin 37 të Ligjit nr. 03/l-205 për ndryshimin 

dhe plotësimin e ligjit nr. 03/l-139 për shpronësimin e pronës së paluajtshme, i ka 

propozuar gjykatës që kërkesëpadia e paditëses të aprovohet. 

 

Ka kërkuar shpenzimet e procedurës dhe atë për dy seanca nga 135.00€, për 

secilën. 

 

E autorizuara e të paditurës në seancat e mbajtura dhe në fjalën përfundimtare ka 

deklaruar se qëndron në tërësi pranë të gjitha kundërshtimeve të bëra dhe deklarimeve 

nga procedura jokontestimore. Ka shtuar se kundërshton edhe më teje në tërësi si të pa 

bazuar tani kërkesëpadinë e paditëses, duke e konsideruar edhe më tutje se organi 

shpronësues tani e paditura ka kompensuar paditësin në shumen e pjese së shpronësuar 

dhe të gjitha demet eventuale të cilat janë objekt kontesti në këtë procedure, andaj 

gjykatës i propozojmë që kërkesëpadinë e paditëses ta refuzoj në tërësi si të pa bazuar. 

Më tej ka deklaruar se me qen se eksperti është dëgjuar ka dhënë sqarimet e tija edhe në 

seancë në procedurën jokontestimore konsideroj  se nuk është e nevojshëm dëgjimi edhe 

në këtë procedure. 

 

Shpenzimet e procedurës nuk i ka kërkuar.  

 

Me qëllim të zgjidhjes së këtij kontesti në mënyrë të drejtë dhe të ligjshme dhe 

me qëllim të vërtetimit të plotë dhe të saktë të gjendjes faktike, gjykata në procedurën e 

provave ka administruara provat e parashtruara nga palët në kontest dhe atë: Vendimin 

përfundimtar nr. 3/100, të datës 12.011.2012, Raportet e Vlerësimit të datës 10.09.2012, 

Certifikatën për të Drejtat e Pronës në emër të paditëses dhe ekspertizën e vlerësimit të 

datës 08.05.2017. 

 

Gjykata pasi që bëri administrimin dhe vlerësimin e provave me ndërgjegje dhe 

me kujdes ka çmuar çdo provë veç e veç dhe të gjitha provat së bashku dhe në bazë të 

rezultatit të gjithë procedimi, referuar nenit 8 të Ligjit për Procedurën Kontestimore 

vendosi që kërkesëpadinë e paditëses ta aprovon si të themeltë në prova dhe ligj.  

 

Përgjatë rrjedhës së procedurës në këtë çështje juridike, ndërmjet palëve nuk ishte 

kontestuese fakti se e paditura ka bërë shpronësimit e një pjese të ngastrës kontestuese.  

 

Kontestuese ndërmjet palëve në kontest ishte fakti se prona e shpronësuar a ka 

rezultuar në humbjen e vlerës së pjesës së pa shpronësuar. 

 

Nga provat që u administruar gjykatës i rezultoi të jetë e provuar se e paditura me  

Vendimin përfundimtar nr. 3/100, të datës 12.011.2012, nga ngastra kontestuese e cila ka 

pasur sipërfaqe prej 1,311.00 m2, ka shpronësuar sipërfaqen prej 131.00 m2, dhe kanë 

mbetur të pa shpronësuar sipërfaqja prej 1,180.00 m2.  

 

Gjithashtu, gjykata gjeti se sipërfaqja e mbetur prej 1,180.00 m2, është zhvlerësuar në 

lartësi prej 12%, për pronën e mbetur nga dëmet e drejtpërdrejta rezultat i shpronësimit 

ku një pjesë është ngushtuar në masë të madhe dhe është zvogëluar sipërfaqja e zhvillimit 

në anën e autostradës dhe pjesa tjetër ka mbetur pa qasje. Vlera e dëmit të drejtpërdrejtë 

ka rezultuar të jetë në shumën prej 7.861.00€. Këtë fakt gjykata e gjeti nga administrimi 

i ekspertizës vlerësimit të datës 08.05.2017, të punuar nga eksperti V. O.. Kësaj ekspertize 

gjykata ia fali besimin pasi që e njëjta ka qenë e përpiluar në mënyrë profesionale dhe 

sipas mënyrës dhe metodologjisë së shkencës adekuate.  

 

Kjo gjykatë vlerëson se, nga shqyrtimi i shkresave të lëndës, bazuar në provat e 

administruara, dhe mbi gjendjen faktike të vërtetuar si më lartë, kërkesëpadia e paditëses 

për kompensimin në emër të humbjes së vlerës së pjesës së pronës të pa shpronësuar për 

ngastrën P-71914070-00386-1, Zona kadastrale Trudë është e themeltë në prova dhe ligj, 

për arsye se: 

 

Me nenin 37 par.1 të  Ligjit nr. 03/l-205 për ndryshimin dhe plotësimin e ligjit nr. 

03/l-139 për shpronësimin e pronës së paluajtshme është përcaktuar se nëse në përputhje 

me paragrafin 3. të nenit 18 të këtij ligji, Vendimi Përfundimtar autorizon shpronësimin 

e një pjese të parcelës së pronës së paluajtshme dhe kjo rezulton, ose me arsye pritet se 

do të rezultojë, në humbjen e vlerës së pjesës së pa shpronësuar, Pronari i pjesës së pa 

shpronësuar ka të drejtë të paraqesë ankesë sipas këtij neni dhe të kërkojë nga gjykata 

kompetente nxjerrjen e një aktgjykimi i cili e urdhëron Organin Shpronësues që të 

kompensojë humbjen e vlerës, nëse – dhe vetëm për aq sa – ky kompensim nuk është 

paraparë në Vendimin Përfundimtar. 

 

Me nenin 136 par. 1 të Ligjit për Marrëdhëniet e Detyrimeve është përcaktuar se 

kush i shkakton tjetrit dëm ka për detyrë ta kompensojë, përveç nëse vërtetohet se dëmi 

është shkaktuar pa fajin e tij. 

 

Me nenin 245 par. 1 të Ligjit për Marrëdhëniet e Detyrimeve kreditori në 

marrëdhënien e detyrimit ka të drejtë që prej debitorit të kërkojë përmbushjen e detyrimit, 

ndërsa debitori ka për detyrë ta përmbushë atë me ndërgjegje dhe në tërësi, në përputhje 

me përmbajtjen e tij. 

Nga interpretimi i këtyre dispozitave ligjore dhe meqenëse gjykata me provat dhe 

argumentet relevante ka vërtetuar se e paditura me rastin e shpronësimit të ngastrës 

kadastrale kontestuese, e njëjta është përfshirë me humbje të vlerës së pjesës së pa 

shpronësuar, dhe më këtë rast paditës i ka shkaktua dëm, atëherë kjo e fundit ka të drejtë 

të kërkojë nga e paditura përmbushjen e detyrimit, përkatësisht dëmit, ndërsa  paditura ka 

për detyrë që të përmbushë në tërësi detyrimin, ashtu siç është vendosur në dispozitiv të 

këtij aktgjykimi.  

 

Për më tepër, kjo gjykatë vlerëson se për të ekzistuar detyrimi për shpërblimin e 

dëmit, duhet të plotësuar këto parakushte: 1. Të ekzistojnë subjektet e marrëdhënies 

detyrimore dhe të përgjegjësisë për dëmin e shkaktuar  shkaktuesi i dëmit dhe i dëmtuari; 

2. të ekzistojë fakti dëmtues, nga rrjedh dëmi; 3. Të ekzistojë dëmi i shkaktuar; 4. të 

ekzistojë lidhja shkakësore ndërmjet faktit dëmtues dhe dëmit të shkaktuar; 5. të ekzistojë 

kundërligjshmëria e veprimit, përkatësisht e mosveprimit nga është shkaktuar dëmi. Në 

rastin konkret janë plotësuar këto kushte për shpërblimin e dëmit e kjo për faktin se dihet 

kush është shkaktari i dëmi, pra këtu e paditura, dihet fakti dëmtues e që është humbja e 

vlerës së pjesës së pa shpronësuar, ekziston dëmi pasi që pronë e shpronësuar është 

zhvlerësuar për shkak se është zvogëluar sipërfaqja e zhvillimit në anën e autostradës dhe 

pjesa tjetre ka mbetur pa qasje në lartësi prej 12%, dhe ekziston lidhja shkakësore 

ndërmjet faktit dëmtues, pra shpronësimi i një pjese të ngastrës kontestuese dhe dëmit të 

shkaktuar – zhvlerësimi i ngastrës prej 12%.  

 

 Gjykata e detyroi palën e paditur që paditëses t’ia paguaj shpenzimet e procedurës 

kontestimore dhe atë për 2 seanca të mbajtura nga 135.00€, për secilën seancë, e në shumë 

të përgjithshme prej 270.00€. Gjykata vendimi mbi shpenzimet e procedurës 

kontestimore e ka bazuar në nenin 452.1,453 dhe 449 të LPK-së.   

 

Kjo gjykatë, me rastin e vendosjes sipas këtij aktgjykimi, ka vlerësuar të gjitha 

pretendimet sipas kundërshtimeve të palës së paditur, mirëpo ka gjetur se janë të 

pabazuara dhe pa ndonjë ndikim për vendosje ndryshe, për çka edhe ka vendosur kjo 

gjykatë me anë të këtij aktgjykimi.  

Nga arsyet e paraqitura më lartë dhe në pajtim me nenin 143 dhe nenin 160  të 

LPK-së, u vendos si në dispozitiv të këtij aktgjykimi. 

 

GJYKATA THEMELORE E PRISHTINËS 

Departamenti i Përgjithshëm 

C.nr.3705/2020, më 27.07.2023. 

 

 GJYQTARI 

 

PËRPARIM ZEKA 

 

UDHËZIMI MBI TË DREJTËN E ANKESËS:  

Kundër këtij aktgjykimi pala e pakënaqur ka të drejtë 

ankesë në afat prej 15 ditëve nga dita e pranimit të së 

njëjtit, Gjykatës së Apelit të Kosovës në Prishtinë, 

nëpërmjet kësaj gjykate, në kopje të mjaftueshme për 

gjykatën dhe palën kundërshtare.  

 

 

 

 

 

 

 

 

 

 

 


